
‘UPU TOMUA:

O le Gagana Samoa, e pei o isi gagana o le lalolagi, e iai tūlāfono o lo o fau ai.  ‘Ou te manatu o le tele ā o nei gagana, e lē o mulimuli tonu i tūlāfono ‘ua māe’a ‘ona fa’atūlaga, ma fuafua, ‘ae o lo o mulimuli pea i le gagana ua māsani ai le fa’alogo ma le fa’aaogāga e tagata; Fa’ata’ita’iga: ‘avatu (‘ave atu), talane (tala ane), o lo’o/olo’o (o lo o), ma isi.

O le fa’ata’ita’iga muamua ma le lua, o lo o mulimuli lava le tusiga o le ‘upu i lona fa’aleoga, ‘a ‘o le ‘upu mulimuli, ‘ou te mautinoa lelei lava o lo o fa’aaogā i le Itūlagi o Hawai’i ma Samoa i le ‘Ōfisa o Ā’oga. ‘Ou te iloa, ‘ua iai le fa’amālamalamaga ‘ua māfua ai ‘ona ō latou filifilia fōliga o lo o ō latou fa’aaogā nei.  E iai fo’i lā matou fa’amālamalamaga o le tūlāfono, o le matou fa’aaogāga o le “o lo o” i ā matou a’oa’oga o le Gagana Ta’atele (comtemporary).  O le tasi lenei o Sini, na ala ai ‘ona fa’avae le fa’alāpotopotoga o le “FALE’ULA O FATUA’I’UPU”.  O le ‘Autū (objective) o lenei fa’alāpotopotoga, ia fetufā’i Itūlagi e fa’asoa atu taualumaga o le a’oa’oga o le Gagana Samoa i Itūlagi ta’itasi, ma le fa’amoemoe, ia maua ni finagalo e felafolafoa’i ai sui o Itūlagi pe tatau i Itūlagi ‘uma ‘ona fa’aaogā le:  “olo’o”; po o le “o lo o”.

O le ā lava le finagalo e fulisia i ai taualumaga o le fono, o le ‘ā faia lava le finagalo ‘autasi o le Fale’ula o Fatua’i’upu.  O le ‘ā tete’e ni isi i le konisepi (concept) o le “standardized”, ae manaia pea le mata’itū, po o fea e i’u i ai.  ‘Ā fai o lo o ō ‘outou mātaua mai le: “o” ma le “a” ia o lo o o’u taumafai e fa’asino ma fa’amanatu atu o latou fōliga fa’apea o latou fa’aaogāga.  O ‘Upu nei o Faiā (genitive pronoun), ua tele ā ‘ina tatou lē toe fa’aaogā i le gagana tautala fa’apea le gagana tusitusi.  O le fesili mo i tatou, pe tatau ‘ona tatou toe fa’aaogā ‘upu nei o “Faiā”, pe fa’agalogalo e pei ‘ona iai?

TŪLĀFONO O LE GAGANA SAMOA:
O tūlāfono ‘uma o le ‘ā tā’ua i lenei fa’asoa, o lo o ō matou fa’aaogā e a’oa’o ai alo ma fanau a Amerika Samoa i le “Kolisi Tu’ufa’atasi ma Alaalafaga a Amerika Samoa”.  Na ‘āmata mai i le tauaofiaga i le Itūlagi i Carson City, ‘ona taumafai lenei Itūlagi e fa’asoa atu ā matou fuafuaga mo le a’oa’oga o le gagana Samoa Ta’atele (comtemporary Samoan) fa’apea le Gagana Samoa Fa’amatai (Traditional).  O lona fā lenei o tausaga o lo o ō matou mulimuli i le porokalama e fa’amamafa ai le a’oa’oga o vāega tetele nei e lua o le gagana Samoa.  O lo’u tāofi, ‘ā fai lava e fano atu fo’i lenei tausaga ‘ae lēai lava ni manatu e fa’asoa mai e uiga i le polokalama o le Gagaga Samoa a lenei Itūlagi, e fōliga mai la o lo o lelei ma talafeagai matā’upu o la ta gagana o lo o ō matou a’oa’oa i alo o Amerika Samoa.  Masalo, o le ‘ā maua se āvanoa e saunoa ai ma molimau le afioga a Lāsei Fepulea’i Dr. John Mayer, o le polōfesa o le polokalama o le Gagana Samoa i le Iunivesetē a Hawai’i i Mānoa, i se tūlaga ‘ua ‘ausia e tama ma teine mai le Kolisi i Amerika Samoa, o e o lo o autōva’a e fa’a’uma le fā tausaga o le tikeri B.A. i le Iunivesetē a Hawai’i, Mānoa. 

1.
VAUELI – O LE A’OA’OGA ‘O LE ‘ALAFAPETI SAMOA

E amata le a’oa’oga o le gagana i le toe fa’atūlagaga o Leo o Vaueli e lima o le Gagana Samoa.  E fā leo ‘ese’ese o vaueli ta’itasi o lo o fa’aaogā ai i ‘upu o le gagana.  O le ‘alafapeti tuai (Pi Tautau), ua na o le ‘ato; ‘elefane; [‘ipu], ‘ofu, ma le [uati].  O le [“i”, ma le “u”] o mata’itusi ia sā a’oa’o i se fa’aleoga e fa’apea lona fa’a’upuga: “i”… “ipu”, ma le “u”…. “uati”.  O lo’u talitonuga ‘ona o a’u na a’oa’o fa’apea; e tīgā lava ‘ona sesē le metotia na a’oa’o ai mata’itusi ia e lua i ō matou taimi, ‘ae na lēai se fa’afītāuli mātuiā, ‘auā na tua ‘uma tamaiti sa ā’o’oga i le si’omiaga na to’atele ai tagata sa tautatala i le Gagana Samoa, ‘ae to’aitiiti ē na tautatala i le Gagana Peretānia.  O le tele o fa’afītāuli o lo o alia’e i tupulaga Samoa fai a’e i Samoa, fa’apea atunu’u o lo o alaala ai Samoa i nei ona pō, ‘ona ‘ua vave tele ‘ona tautatala i le Gagana Peretānia, ‘ae lē fa’amālosia le tautatala i le Gagana Samoa i ō latou ‘āiga.

O le tāofi o le Kolisi, ma o lo o lagolago fo’i e ni isi o faiā’oga na ā’o’oga i le Kolisi, ia a’oa’o Leo e fā o vaueli o lo o fa’aaogā i ‘upu Samoa.  Taga’i i le lisi o i lalo:


Fa’ata’ita’iga:  
afi;

‘ato

afā,

‘āiga



“

esi, 

‘elefane, 
pelē, 

‘ēlei



“

isu, 

‘isumu, 
laufalī,

fe’ī



“

oso,

‘olo

mālō,

pa’ō



“

usu,

‘ulu 

mālū, 

pa’ū

E faigōfie tele i tamaiti Samoa ‘ona tautatala i le Gagana Peretania, ‘ua fōliga mai ‘ua a’afia ai le fa’aleoga o leo sa’o o vaueli i ‘upu Samoa latou te fa’aaogā.  “Ou te tāofi, e iai manatu tāua e fa’amatala ai le māfuaga o lea fa’afītāuli, a ‘ua tāofi faiā’oga o lo o a’oa’oa le Gagana Ta’atele i le Kolisi, ia a’oa’o ‘ātoa se ‘alafapeti, e maua ai isi leo ‘ese’ese o vaueli i ‘upu o le gagana tautala fa’apea le gagana tusitusi”.  Taga’i i ‘upu ‘ese’ese o lo o lisi atu i luga.  

2.
KONESANE:

O Konesane, e leai ni o latou leo lagona, se ‘i vaganā ‘ua fa’aopoopo i ai ma se leo lagona o se tasi o le lima Vaueli o le Gagana Samoa.

Fa’ata’ita’iga:

f; 
g;
l;
m;
n;
p;
s;
t;
v;
h;
k;
r;

O le komaliliu (‘), ‘ua lē nā o se fa’ailoga e pei o isi fo’i mata’itusi o le ‘alafapeti, ‘a ‘o lo o galue pei se konesane, o se vāega tāua o le ‘alafapeti.  O le fa’amālamalamaga o sea tāofi o lo o tā’ua i lalo:

*O Fōliga Silapela, o le “k” o le fa’apu’upu’u o le konesane.



O le “v” o le fa’apu’upu’u o le vaueli.

*O Leo Silapela, o leo pito itiiti o le Gagana Samoa: / e /; / ma / ma isi.

Fa’ata’ita’iga:

fua

fu’a

fuā




fai

fa’i

fa’ī

E fa’apea, o le ‘upu fua, ma le fu’a e fau i “Leo Silapela” ta’ilua e pei o le / fu / a / ma le  / fu / ‘a /.  ‘Ā tusi ō la “Fōliga Silapela” ma “Leo Silapela”, ‘ona ‘ē silafia lea o le ‘ese’esega e māfua i le komaliliu lea o lo o fai mai sui o le konesane i le ‘upu fu’a.

Fa’ata’ta’iga:

Leo Silapela / fu / a / = Fōliga Silapela / kv / v /




Leo Silapela / fu / ‘a / = Fōliga Silapela / kv / kv /

O le talitonuga o le Kolisi, ‘ā fau ‘upu o le Gagana Samoa e fa’aaogā ai le fa’aopoopo o se leo silapela i le ‘amataga o se isi leo e pei o le: “la”, ‘ona maua lea o le ‘upu: “ala” – 

a + la = / a / la /, i lona fōliga Leo Silapela, ‘a ‘o lona Fōliga Silapela e fa’apea:  / v / kv /.

‘Ā fai e fa’aopoopo se leo i le fa’ai’uga o se ‘upu e pei o le: salu + a, ‘ona maua lea o le ‘upu: ‘salua’ – salu + a = Leo Silapela - / sa / lu / a /; Fōliga Silapela - / kv / kv / v /.  Mātau lelei le ‘ese’esega o fōliga o Leo Silapela o le ‘upu “fua” e fa’apea:  / fu / a /; ‘a ‘o Fōliga Silapela e fa’apea:  / kv / v /.  O fōliga o Leo Silapela o le ‘upu “fu’a”, e fa’apea:       / fu / ‘a /,  ‘a ‘o lona Fōliga Silapela e fa’apea: / kv / kv /.  E matuā manino mai i le fauga o ‘upu na filifilia, o le komaliliu e mautinoa ai, o lo o sisi le “fu’a” o le sa’olotoga, ma o se ‘aitema (item) tāua e tatau lava ‘ona tā’ua, pe ‘ā a’oa’o le Gagana Ta’atele i tupulaga talavou.

3.
‘UA SUI LE ‘UPU FA’AMAMAFA I LE FA’A’UMI (TOSO)

O le fa’ailoga ( - ) lenei, ‘ua sui i le Fa’a’umi po o le Toso ‘ona o māfuaga nei:

· So o se taimi lava e tusi ai lenei fa’ailoga i luga a’e o se vaueli Samoa, o lo o ta’u mai ai, e “toso” pe “fa’a’umi” le leo o le vaueli lenā.  

· O le tūlāfono fo’i a misionare na ō latou fa’aliliua le Gagana Samoa ia ‘avea ma gagana e tusitusia ma ‘ia faitau ai tagata fai mai ‘ā tau atu Misionare i ‘upu Samoa e toso ai pe fa’a’umi le leo vaueli e pei o; fuaa, fa’aaogaa, taalo, maamaa ma isi, ‘ona fa’aaogā lea o se tūlāfono na ō latou fa’atūa e fa’apea: “ ‘Ā lua leo e lagona o sē tasi o vaueli nei: a, e, i, o, u, ‘ona tusi lea na o le tasi le leo, ‘ae tusi le laina pu’upu’u (po o le “macron” i le fa’aPeretānia) i luga o le vaueli lenā, e fa’ailoa mai ai, e tatau ‘ona toso le leo o lea vaueli”.  Fa’ata’ita’iga: fuaa – fuā; maamaa – māmā; fa’aaogaa – fa’aaogā; taalo – tālo; aava – āva, ma isi.
· Mātou te talitonu fo’i o le taimi tonu na fai ai le tūlāfono i le Fa’a’umi, o le taimi fo’i lea na fai ai fo’i ma le fa’ai’uga i se fa’ailoga e fai ma sui o le gaugā leo e maua i le:  fa’afetai, tata’a, ma isi, ‘auā na o fa’ailoga nei ( ‘ ) ma le ( - ), ‘ā fa’aaogā i le Gagana Tusitusi, ‘ona mautinoa ai lea o le ‘ese’esega o le “fua” ma le “fu’a”.  

· E lagolago mālosi e le Kolisi Tu’ufa’atasi ma Alaalafaga o Amerika Samoa lea tāofi, ma e tatau ‘ona fa’amālosia le fa’aaogāga o le Fa’a’umi ( - ) ma le Komaliliu ( ‘ ) i le a’oa’oga o Vasega ‘Āmata, vasega o tagata e lē o ni Samoa, ‘ae maise vasega o Samoa na soifua i fafo atu o Samoa.  E iai le taimi i le soifua o tama ma teine ā’o’oga ‘ua mātutua i le fa’aaogāga o le Gagana Samoa, o le ‘ā ta’u lava le ‘upu sa’o, e pei ‘ona fa’aaogā ai i fuai’upu. 

· O igoa o nu’u, suafa o tagata, ma isi, e tatau ‘ona fa’aaogā Fa’a’umi ma Komaliliu po o le Gaugā Leo, ‘ina ‘ia sa’o lelei le fa’aleoga o ‘upu e mana’omia ma talafeagai.

· O se tāofi, e iloa lava e le tagata le ‘upu sa’o i lona fa’aaogāga i se fuai’upu, e lē o faitaua tagata o lo o tau a’oa’oa le Gagana Samoa i Samoa nei ma fafo e pei o Aoteroa, Hawai’i, L.A. ma isi, fa’apea tagata mai isi atunu’u.

FAUGA O ‘UPU O LE GAGANA SAMOA

E mātau gōfie le fauga o ‘upu Samoa i le fa’aaogāga o Silapela e pei ‘ona ‘ou taumafai e fa’amālamalama atu se tāofi o le Kolisi Tu’ufa’atasi ma Alaalafaga o Amerika Samoa, e fa’atatau i Leo Silapela ma Fōliga Silapela.  O le “Silapela”, o le iunite – leo pito itiiti, e fau ai ‘upu o le Gagana Samoa.  O Leo Silapela nei e tu’ufa’atasi, ‘ona maua lea o itū’āiga Silapela ‘ua ta’ua o Mōfima Noatia (bound morpheme), ‘ona e lē gata ‘ina latou tau’avea se uiga, ‘ae toe fetu’una’i o latou nofoaga, e pei ‘ona ‘ou au’ili’ilia atu i lalo.

O nei itū’āiga Mōfima, e fa’aopoopo atu i le ‘amataga o se upu. Fa’ata’ita’iga: “fa’a” – o lona uiga, fai se mea, e pei o le “fa’a-inu”; “fa’a-tā’ele” ma isi.

O le “fe” –, o lona uiga ‘ua fa’anūmera tele po ‘ua pulula (plural) e pei o le “fe – inu”; “fe – oti”, “fe – tagi – si”, “fe – soa(soa) – ni” ma isi:

O le “fia” – o lona uiga ‘ua mo’omia/mana’omia e pei o le “fia – ai”, “fia moe” ma isi.

‘A ‘o isi, e fa’aopoopo atu i le i’uga o ‘upu e pei o – a: salu + a = salua; – ga: salu + ga = saluga; -lia: mātau + lia = mātaulia; – mia: si’o + mia = si’omia; - maga: to’o + maga = to’omaga ma isi.

O Mōfima e fa’aopoopo i ai Mōfima Noatia, e pei ‘ona ‘ou tā’ua i luga, e fa’aigoa o Mōfima Sa’oloto (Free Morpheme), po o “ ‘Upu Fa’avae”, e iai lava ō latou uiga ma e tū to’atasi fo’i, ‘ae ‘ā fa’aopoopo loa i ai Mōfima Noatia i le ‘amataga ma le i’uga o ‘Upu Fa’avae po o se Mōfima Sa’oloto, ‘ona ‘ātoatoa loa lea o le uiga fou o se ‘upu.

O ‘upu Samoa, e fafau i Mamanu (pattern) e fā (4), o lo o fa’asino atu i lalo:

Mamanu (Patterns)

1.  Mōfima Noatia

+
Mōfima Sa’oloto
=
‘Upu


fia


+

moe

=
fiamoe

         ……..


+

……

=
……..

         ……..


+

……

=
……..

2.  Mōfima Sa’oloto

+
Mōfima Noatia
=
‘Upu


inu


+

-a

=
 inua

         ……..


+
      
…….

=
……

         ……..


+

…….

=
……

3.  Mōfima Noatia
+
Mōfima Sa’oloto
+
Mōfima Noatia
=
‘Upu


fa’a

+

inu

+

   ga

=
fa’ainuga


fe-

+

la’u

+

--a’i

=
fela’ua’i

         ……...

+

…….

+

…….

=
…….

         ……...

+

…….

+

…….

=
…….

4.  Mōfima Sa’oloto  

+
Mōfima Sa’oloto
=
‘Upu


va’a


+

lele

=
va’alele


fale


+

sā

=
falesā

         ………


+
         ………

=
………

         ………


+
         ………

=
………

Fa’atumu ane e ‘oe avanoa ‘ua ‘ou sāunia, e te fa’ata’ita’i ai i le fauga o ‘upu Samoa.  Fa’atino mai le galuega lea e vavae ai foe:-

Fa’atonuga:
Ta’ito’alua –

· O le isi e fa’aleo manino le sipelaga o le ‘upu – fale
· O le isi tagata o le ta’ito’alua lea, ‘ia fa’alogo lelei, ma tusi leo e lagona.

· Fa’atusatusa fōliga o le ‘upu na ‘āmata ai lenei galuega – “fale”, ma leo na lagona, ma tusia e le isi o le to’alua lea.

Fa’asoa ni manatu tatou te mālilie i ai e fai ma ta’iala o le sipēlaga, o ‘upu o le Gagana Samoa ‘ina ‘ia ō gatasi ma ni isi o tūlāfono o lo o tā’ua i lenei fa’asoa.

O isi ‘upu o lo o fa’aopoopo pea i le Gagana Samoa, e maua mai Muāgagana ma Alagā’upu, ‘a ‘o isi, e fau mai Agaga e pei o le “seki” ma isi.  O ‘upu fou ‘ua tatou faua e fa’aaogā ai Leo Samoa e pei o le “rōketi”, “satellite”, “komipiuta”, “tekanolosi” ma le isi anoano o ‘upu o lo o fa’aopoopo pea e fa’afaigōfie ai ā tatou feso’ota’iga i Itūlagi ‘ese’ese, matou te tāofi e tāua tele, ‘ona o fa’ailoga ia o se Gagana e “ola”, ma ‘ou te masalo e tuai ‘ona mou atu, po o le lē pē lava. 

IGOA O VĀEGA O LO O FAU AI FUAI’UPU SAMOA:

E tatau ‘ona ulua’i iloilo igoa o Vāega o ‘Upu (Parts of Speech) o lo o faua fuai’upu Samoa.  O le vāega lenei o le Gagana Samoa, o lo o mulimuli lava i le tele o igoa o Vāega o le Gagana Peretānia (Parts of Speech), se ‘i vaganā ai igoa e fā (4) o nei Vāega, o le ‘ā ‘ou taumafai e fa’amālamalama le māfuaga.  E i ai le talitonuga o John Kneubuhl ma Mila Sāpolu, “O Le Gagana Peretānia’, mo Faiā’oga Samoa”, sa faigaluega i le Bilingual i le ‘Ōfisa o Ā’oga, Amerika Samoa, ma le “Upu Samoa” J. Kneubuhl ma Moega T. Tuitele, e sefulu tolu (13) igoa o Vāega o ‘Upu, o le Gagana Samoa.  O ia ma o lo o o’u tā’ua i luga, na ulua’i galue i le tusiga o le Kalama o le tatou Gagana i Amerika Samoa.  

O lo o o’u fa’aaogā nei punā’oa, fa’atasi ai ma galuega ua māe’a tūsia ma fa’asalalau, a le Polōfesa o Lāsei Fepulea’i John Mayer i U.H. Mānoa.  ‘Ae peita’i, ‘ua ‘ou fa’aaogā na o le iva (9) Vāega, ‘ua ‘ou tāofi, e matuā talafeagai i se fa’amālamalamaga o Vāega ‘Upu o lo o fau ai se fuai’upu o le Gagana Samoa. 

1. O le VEAPE (Verbs).  O le veape, o ‘upu o le fuai’upu Samoa e ta’ua mai mea nei:

· O le mea lea e tupu (timu, afā, pa’ū, matagi ma isi).  “O lo ‘o timu Nu’uuli”.

· O le lagona o le tagata.  “ Ua ta fiu ai lava”.

· O le mea o lo o fai.  “O lea ‘ou te talanoa i le telefoni”.

· E fa’apēfea le tagata, po o le mea lea: “E mata lelei le faiā’oga”.

2.  O le SOĀVEAPE (Adverbs).  E ta’ito’alua ma le Veape i le muamua pe mulia’i fo’i e pei o:

· “Fa’ato’ā sau”; “ ‘Ua ao”; * “Sau vave”

3.  O le NAUNA (Nouns).  O nauna o ‘upu o le fuai’upu Samoa e ta’ua mai mea nei:

· O mea faitino, e pei o nofoa ma isi.

· O igoa, e pei o nu’u, tagata, ma isi

4.  O le SOĀNAUNA.  O le soa o le Nauna, e ta’ito’alua ma le nauna, ‘ae ‘ese’ese le 

     fa’atūlagaga i fuai’upu Samoa e pei o:

· fale Samoa, teine papālagi

5. O le SUINAUNA (Pronouns).  E suia le Nauna. Na o le fā (4) lava: “Ia”, “Ita”, “Oe”, 

    “A’u”

6. O ‘UPU O FAIĀ (Possessive Pronouns) E fa’amālamalama mai ia itū’āiga feso’ota’iga  

    (relationships) e pei o: “O ā matou ta’avale”; po o “Ō matou fale”; “Lo’u tamā”; “La’u   

    āvā”; “Sa’u mea ‘ai”, ma isi.

7. ‘UPU FA’ASINO NOFOAGA/TAGATA (Prepositions) e pei o: “i Fagatogo”; “iā 

     Samu”; “iā Iūlai”; “luga”; “lalo”; “tala ane”; “tala atu”; “i tafatafa”, ma isi.

8. FA’ASINO TAIMI (Tense Marker) E fa’ailo e: O lo o; ‘Ua; O le a; O lea; Na/Sa le 

taimi e tupu ai gāioiga, ‘ae le suia fōliga o le Veape Samoa, e pei ‘ona molimaua i fuai’upu nei:  “Na fai la’u saka”.  “I made the saka”.  “O lo o fai la’u saka”.

9. ‘UPU E SOSO’O AI MANATU (Conjunctions) O le - ma le; ma; ‘auā; ma isi e 

     fa’aaogā e soso’o ai manatu i fuai’upu.

Talu lava ‘ona fa’aaogā e ā’oga i Amerika Samoa le “Whole Language” i le a’oa’oga o le faitau tusi i le Gagana Peretānia, ‘ua lē o toe fa’amamafa ni a’oa’oga o le kalama po ‘o tūlāfono faigōfie o le fa’aaogaga o Vāega o lo o Faua ai fuai’upu (Parts of Speech), ma o lo’u manatu, ‘ua lē o toe maua fo’i e tama/teine ā’o’oga, se mālamalamaga o tūlāfono fa’avae o lo o fau ai fuai’upu o le Gagana Peretānia.  ‘Ou te manatua ‘a ‘o o’u ā’oga i vasega maualalalo, sa a’oa’o matou i tūlāfono fa’avae o le fauga o fuai’upu Peretānia.  O le filosofia i aso nei e fa’apea: E a’oa’o le faitau tusi i le faitau o tusi ma le fa’aaogāga o le gagana, o le auala lea e a’oa’o ai se gagana ae maise lava le Gagana Peretānia.  O lo o fa’aigoa lenei metotia o le “Whole Language”.  Masalo e sau aso o le ‘ā fai ai se iloiloga (research) pē o ‘ausia ni matāti’a maualuluga o tomai na fuafua e maua e tama/teine ā’o’oga, pe ‘ā fa’aaogā le metotia na ‘ou tā’ua.

‘Ā ‘ou va’ai i le to’atele o tamaiti e fa’au’u mai ma tipiloma (diploma) ua pāsi le fā (4) tausaga na ā’o’oga ai i ā’oga maualuluga, ‘ae lē pāsi i le su’ega ulufale o le Gagana Peretānia a le Kolisi i Mapusaga, ‘ona i ai lea o se māsalosaloga, e tatau ‘ona toe iloilo le a’oa’oga o le Gagana Peretānia ma le Gagana Samoa pē ō tutusa fuafuaga mo nei Gagana i totonu o Amerika Samoa, ma isi Itūlagi.  

O LE FUAI’UPU SAMOA:

Fuai’upu Fa’avae (Basic Structure)

E muamua lava ‘ona fa’ailoa atu le Mamanu Fa’avae o fuai’upu Samoa, fa’atasi ai ma le Mamanu Fa’avae o le fuai’upu Peretānia.  A ‘ia silafia, e iai isi Mamanu o fuai’upu Samoa, o le ‘ā o’o i ai la’u talanoaga, ‘a ‘o le tele o ā tatou feso’ota’iga, pe talanoa pe tusitusi, e fa’aaogā lava le Mamanu Fa’avae, o lo o tusia i lalo.  O le Mamanu Fa’avae o Fuai’upu o le Gagana Samoa, e fa’amālamalama i se fōmula (formula) e fa’apea lona fa’a’upuga:

Gagana Samoa:
Veape/Verb
+
‘Autū/Subject
+
Taunu’uga/Object

Fa’ata’ita’iga:

Na vele
+
e Sina 

+
le togā lā’au.

Gagana Peretānia:
‘Autū/Subject
+
Veape/Verb
+
Taunu’uga/Object

Fa’ata’ita’iga:

Sina(Subject)
+
broke(Verb)
+
the mirror(Object)

E fitu (7) Vāega ‘ua vaevae ai fuai’upu o le Gagana Samoa:

O IGOA:

· Nauna – ‘Autū fa’atasi ai ma ona ‘upu lagolago (Subject)

· Veape – fa’atasi ai ma ona ‘upu lagolago (Verb)

· Taunu’uga – fa’atasi ai ma ona ‘upu lagolago (Object)

· Nofoaga po o Tagata / Māsina / Tausaga – ma ona ‘upu lagolago (Location)

· Taimi – fa’atasi ma ona ‘upu lagolago (Time)

· A’upega – fa’atasi ma ona ‘upu lagolago (Instrument)

· Māfuaga – fa’atasi ma ona ‘upu lagolago (Reason)

Au’ili’iliga o Igoa o Vāega Ta’itasi:

· O le ‘AUTŪ.  O le ‘autū o fuai’upu Samoa e ta’ua mai: O ai? Po o le a, o lo o fa’atinoa le gaioiga (activity).  O le vāega lenei na te ta’ua mai fo’i po o ai?  ‘A ‘o le ā lea mea o lo ‘o fa’amatala mai.  O le tele o fuai’upu Samoa, e muamua le Veape i le ‘Autū:

Fa’ata’ita’iga:

_________= o le veape ma ona ‘upu.


E timu so’o / Nu’uuli.

O lo o ‘ai /Sina.


‘Ua fia moe / oe?

E ‘umī /le tama a Mele

E manino mai i nei fa’ata’ita’iga, o ‘Autū o Fuai’upu, o igoa o tagata e pei o “Sina”; O le nauna e pei o le “tama” ma ona ‘upu; …O le igoa o le Nu’u e pei o “Nu’uuli”….; O se suinauna e pei o, “ ‘Oe”.

O le VEAPE.  O le Veape o fuai’upu na te ta’ua mai mea nei.  


Fa’ata’ita’iga – “ ‘Ua timu”… “O le ‘ā pa’ū”; “O lo o matagi mālosi”….

· 1.  lagona o le tagata.  Fa’ata’ita’iga: “fia ‘ai”; “fa’ama’ima’i” ma isi.

· 2.  le mea o lo o fai. Fa’ata’ta’iga: “talanoa”, “misa”, “fīnau” ma isi.

· 3.  fa’apēfea le tagata po o se mea. Fa’ata’ita’iga: “ ‘aulelei”, “mālosi”, “mā’ale’ale” ma isi.

O FA’ASINO/FA’AILO TAIMI (Tense Markers) O le Gagana Samoa e iai ‘upu e fa’asino pe fa’ailo ai le taimi o le ‘ā tupu ai se mea, e pei o: “O lo o”, “Na”/”Sa”, “O le ‘ā”, “O lea”.  Latou te ta’ua mai le tūlaga fa’aalualu o le Veape e fa’aaogā fa’atasi ma Fa’asino Taimi o lo o i luga.  Fa’ata’ita’iga:

· “Na ‘ai e Simi le ‘ulu”.

· “Sa ‘ai la’u fish & chips anapō”.

· “O lo o ‘ai lo’u tinā”.

· “O lea e ‘ai lo’u tinā”.

· “Ua ‘ai lo’u tinā”.

· “O le ‘ā ‘ai lo’u tinā”.

Mātau Lelei Mea Nei:


1. O Fa’asino Taimi ‘uma nei, ‘ua ‘avea ma vāega o le veape.

2. E lē o suia fōliga o le veape, ‘ae o lo o fesuisuia’i taimi e pei ‘ona ta’u mai e le Fa’asino Taimi, e pei ‘ona tupu i le Gagana Peretānia.

TAUNU’UGA (Object) Na te ta’ua mai po “o le ā” le mea na a’afia i gaioiga a le ‘Autū ma le VEAPE.  Fa’ata’ita’iga:
1.  “Na sua e le pua’a”….

2.  “ ‘Ua ‘ai e Sina”…..

3.  “O lo o fai e tama”…..

Mātau Lelei:

· A e fa’a’umā mai fuai’upu ia e tolu, o mea na, na sātia i faiga a le nauna ma le veape i fuai’upu e tolu o lo o i luga (3).  Ma o Taunu’uga fo’i o fuai’upu.

· O fuai’upu ‘uma e iai o latou Taunu’uga, e tomua le “e” po o le “e le” i le ‘Autū o le NOFOAGA (Location).  O le ‘upu Nofoaga e talia fesili, o fea?  O ai? ‘Ā fai o se nofoaga e ta’imua ai le (i), ‘ā fa’apea o se tagata e pei o (iā Sina) e ta’imua, ma e fa’apea fo’i le tausaga, māsina, aso ma isi.  Fa’ata’ita’iga:  “ ‘Ave le tusi ia Sina”.  “ ‘Ou te Malaga (i) Hawai’i, (ia) Me”.

· O le TAIMI. E ta’ua mai le Taimi e tupu ai.  Fa’ata’ita’iga:  “Na alu anapō (i) Hawai’i”.  

· O le MĀFUAGA (Reason) E ta’ua mai ala na māfua ai.

· O le A’UPEGA (Instrument) Na te ta’ua mai le mea na fa’atinoa le mea na tupu.

Se ‘i taga’i ane i le fuai’upu ‘ua tūsia i lalo, pe mata e talafeagai ma faigōfie ‘ona maua ma fa’ailoga mai e ‘oe Vāega e fitu (7) o fuai’upu o le Gagana Samoa o lo o fa’aigoa atu i luga:

“Na popō e le pusi le ‘isumu i ona ma’u’u i lalo o le pusa ‘aisa anapō, ‘auā ua na soa’aia le fasipovi.”

I le talanoaga e uiga i le Mamanu Fa’avae (Basic Pattern) o le fuai’upu Samoa, o le tele ā o fuai’upu o le Gagana Samoa, o le Mamanu lenā o lo ‘o fa’aaogā. ‘A ‘o isi Mamanu e ‘āmata i le ‘Autū, soso’o le veape fa’tasi ma ona ‘upu, ma le fa’ai’uga o le fuai’upu.  Fa’ata’ita’iga:  “O le ta’avale lea na oso ‘ese ananafi”.

O le Mamanu o le fuai’upu o lo o i luga: ‘Autū + Veape ma ‘upu lagolago + Taimi.

O le Mamanu lona tolu (3) ‘ou te fia talanoa i ai, o itū’āiga fuai’upu e fa’apea:


‘O
+
Nauna po o Suinauna

+
Nauna


‘O
+
Sione / ’oe


+
o le Faiā’oga


‘O
+
Fa’aolataga


+
o le Faife’au


‘O
+
lona faletua


+
o La’aia.

Ma isi fuai’upu Samoa o le Mamanu e pei ‘ona ‘ou fa’asolosoloa atu i luga, e lēai ni ō latou Veape, ‘ae o lo o mālamalama ma manino lava le uiga ia i tatou Samoa.  E fīnau ni isi, o lo o iai lava le ‘Upu i itū’āiga fuai’upu ia, o lo o ona faia le galuega a le Veape.  ‘Ou te tāofi, o se fīnauga i le iai po o le lēai o se Veape i itū’āiga fa’apēnei, o se fīnauga e fa’avae i le tūlāfono o le Gagana Peretānia fai mai, e lē o se fuai’upu se fa’asologā ‘upu e fa’amatalā se manatu, se i vaganā ‘ua iai se Veape.  ‘Ā tatou taumafai loa e fa’aaogā se ‘upu o itū’āiga fuai’upu fa’apēnei e sui a’i se Veape, o lona uiga, ‘ua tatou taumafai ‘ia mulimuli i le tūlāfono o le Gagana Peretānia.  O le ‘ātoaga lenā o tūlāfono o lā tatou Gagana o lo o matou taumafai e a’oa’o i tama/teine ā’o’oga ‘ina ‘ia fō’ia ai o latou fa’afītāuli e ‘ausia togi o le Gagana Peretānia e ulufale ai i le Kolisi Tu’ufa’atasi a Amerika Samoa.

PUNĀ’OA:
1. “Kalama o le Gagana Peretānia mo Faiā’oga,” Mila Sāpolu & J. Kneubuhl

2. “ ‘O le Kalama o le Gagana Sāmoa,” Lāsei F. Dr. John Mayer.  (UH Mānoa)

3. “ ‘Upu Sāmoa,” John Kneubuhl & Moega To’omata Tuitele.

